
Efni: Athugasemdir við 588. mál, frumvarp um breytingu á lögum um þjónustu- og 
þekkingarmiðstöð fyrir blinda, sjónskerta og einstaklinga með samþætta sjón- og heyrnarskerðingu, 
nr. 160/2008 (leiðsöguhundar).

Þjónustu- og þekkingarmiðstöð fyrir blinda, sjónskerta og einstaklinga með samþætta sjón- og 
heyrnarskerðingu fagnar því að áhugi er að setja inn skýrt ákvæði í lög hennar um leiðsöguhunda.

Í núverandi fyrirkomulagi hefur Blindrafélagið safnað fyrir og gefið Miðstöðinni leiðsöguhunda til að 
úthluta. Ekki hefur verið gert ráð fyrir kostnaði í kringum leiðsöguhunda þegar þeir voru settir inn í 
hjálpartækja reglugerð Miðstöðvarinnar frá því 2010. Kostnaður við hundana felst ekki eingöngu í að 
fá hundinn sjálfan til landsins (en þeir hundar sem við fáum í dag koma frá Svíþjóð) heldur þarf að 
tryggja stöðugildi leiðsöguhundaþjálfara við Miðstöðina. Frá upphafi hefur það stöðugildi verið tekið 
af umferliskennslu Miðstöðvarinnar, en þegar áætlun var gerð á sínum tíma við stofnun 
M iðstöðvarinnar var áætlað það þyrfti 5 stöðugildi í umferli og ekki var gert ráð fyrir leiðsöguhunda 
þjálfara þar. Í dag eru starfandi 3 ADL- og umferliskennarar og áætlað er vegna mikilla fjölgunar í 
úthlutun á leiðsöguhundum að eitt af þeim starfgildum fari eingöngu í leiðsöguhundaþjálfun 
(samþjálfun og eftirfylgd). Áætlað er að 13 leiðsöguhundar verði starfandi í lok árs 2021 og von á 
a.m .k. 3 öðrum hundum á árinu 2022. Leiðsöguhundaþjálfari þarf einnig aðgang að bíl sem hægt er 
að flytja hundana í s.s. til dýralæknis eða annað sem fylgir því að hafa umsjón með fjölda hunda. 
Einnig ber að nefna kostnað við tryggingar og dýralæknaþjónustu sem þarf að gera ráð fyrir í 
úthlutun á leiðsöguhundum. Það þarf því ekki eingöngu að tryggja að ríkið komi að greiðslu fyrir 
hundana sjálfa heldur þarf að huga kostnaði við utanumhald á hundum líka.

Þá ber að nefna að 18 manns á biðlista eftir leiðsöguhundi er ekki rétt tala. Það eru 18 manns sem 
hafa sýnt áhuga á að fá leiðsöguhund, en einhverjir á listanum hafa ekki áhuga á að fá hund strax eða 
vilja ákveðna tegund af hundum sem eins og er, er ekki verið að flytja inn til landsins. Ef það á að 
bjóða upp á aukinn fjárhagslegan stuðning eftir 12 mánaða bið þarf að tryggja að sá listi sé réttur og 
að raunverulegur áhugi sé fyrir leiðsöguhundi. Þá þarf að vera ljóst að kostnaður vegna fjárstuðnings 
vegna biðtíma eftir hundi falli ekki á Miðstöðina enda er Miðstöðin ekki með hlutverk sem 
beingreiðsluaðili til notenda og hefur engar heimildir til slíks.

Samkvæmt núgildandi reglugerð um úthlutun hjálpartækja er gert ráð fyrir að notandi þurfi að vera 
orðinn 19 ára. Í frumvarpinu er gert ráð fyrir að áskilnaður um lágmarksaldur verði felldur niður. Mat 
sérfræðinga okkar er að mikilvægt sé að notandi sé orðinn 18 ára að aldri til að tryggja að hundurinn 
tengist þeim sem hann er ætlaður fyrir en ekki öðrum fjölskyldumeðlim.

Í lokin vil ég nefna það að við erum einkar stolt að fá að sinna þessu verkefni þ.e. úthlutun, þjálfun og 
eftirfylgni með leiðsöguhundum og tökum undir þörfina og mikilvægi fyrir leiðsöguhunda og viljum 
að þeir sem óska eftir leiðsöguhundi geti orðið þess aðnjótandi að fá hund. En við viljum ítreka í ljósi 
framangreinds að mikilvægt er að skoða leiðsöguhundaúthlutun í stærra samhengi en eingöngu að 
afhenda hund til notandans.

